
ꦤ꧀ꦏꦺꦤ꧀ꦢꦼꦭ꧀ꦭꦶꦏꦢꦺꦴꦱ꧀ꦩꦏꦠꦼꦤ꧀ꦮꦲꦸ꧈ꦲꦶꦁꦱꦼꦫꦠ꧀ꦱꦼꦫꦠ꧀ꦗꦮꦶꦏꦶꦤꦱꦂꦠꦲꦺꦁꦒꦭ꧀ꦏꦊꦧꦼꦠ꧀ꦭꦶꦩꦿꦃ꧈ꦏꦢꦺꦴꦱ꧀ꦠ꧇ꦱꦼꦫꦠ꧀ꦕꦼꦤ꧀ꦛꦶꦤꦶ꧈ꦥꦸꦤꦶꦏꦏꦼꦧꦏ꧀ꦉꦉꦁꦒꦤ꧀ꦩꦏꦠꦼꦤ꧀ꦮꦲꦸ꧉ꦠꦶꦤ꧀ꦢꦏ꧀ꦏꦶꦥꦸꦤ꧀ꦥꦿꦨꦸꦲꦪꦩ꧀ꦮꦸꦫꦸꦏ꧀ꦱꦏꦶꦁꦩꦗꦥꦲꦶꦠ꧀ꦝꦠꦼꦁꦧꦔ꧀ꦮꦺꦠꦤ꧀ꦲꦸꦒꦶꦫꦶꦤꦸꦩ꧀ꦥꦏꦲꦶꦁꦱꦼꦫꦠ꧀ꦤꦒꦫꦏꦼꦂꦠꦒꦩ꧉ꦲꦤꦔꦶꦁꦫꦸꦫꦸꦩ꧀ꦥꦏꦤ꧀ꦤꦶꦁꦭꦩ꧀ꦥꦃꦮꦲꦸꦮꦺꦴꦤ꧀ꦠꦼꦤ꧀ꦲꦶꦁꦱꦼꦫꦠ꧀ꦱꦼꦫꦠ꧀ꦏꦶꦤꦤꦩꦸꦁꦢꦢꦺꦴꦱ꧀ꦱꦼꦭꦶꦁꦔꦤ꧀꧈ꦧꦺꦴꦠꦼꦤ꧀ꦢꦢꦺꦴꦱ꧀ꦧꦏꦸꦲꦸꦠꦮꦶꦗꦼꦗꦼꦂꦫꦶꦁꦏꦫꦁꦔꦤ꧀꧉ꦧꦺꦢꦏꦭꦶꦪꦤ꧀ꦏꦫꦁꦔꦤ꧀ꦤꦶꦥꦸꦤ꧀ꦏꦁꦗꦼꦁꦓꦸꦱ꧀ꦡꦶꦩꦁꦏꦸꦟꦓꦫ IV꧈ ꦥꦸꦤꦶꦏꦥꦚ꧀ꦕꦺꦤ꧀ꦤꦩꦸꦁꦩꦭꦶꦒꦶꦔꦿꦸꦩ꧀ꦥꦏꦏꦮꦺꦴꦤ꧀ꦠꦼꦤ꧀ꦤꦤ꧀ꦤꦶꦁꦭꦩ꧀ꦥꦃꦱꦂꦠꦥꦸꦫꦸꦒ꧀ꦛꦺꦴꦏ꧀꧉ꦫꦸꦫꦸꦩ꧀ꦥꦏꦤ꧀ꦤꦶꦁꦭꦩ꧀ꦥꦃꦥꦸꦤꦶꦏꦮꦺꦴꦤ꧀ꦠꦼꦤ꧀ꦲꦶꦁꦱꦼꦫꦠ꧀ꦗꦮꦶꦱꦩꦶꦔꦤ꧀ꦠꦺꦴꦱ꧀ꦔꦭꦤ꧀ꦠꦸꦂ꧈ꦔꦽꦁꦒꦏꦮꦺꦴꦤ꧀ꦠꦼꦤ꧀ꦤꦤ꧀ꦤꦶꦁꦱꦱꦮꦁꦔꦤ꧀ꦔꦤ꧀ꦠꦺꦴꦱ꧀ꦔꦭꦤ꧀ꦠꦿꦃ꧈ꦲꦶꦁꦏꦁꦔꦫꦁꦱꦒꦼꦢ꧀ꦔꦧꦂꦫꦏꦼꦤ꧀ꦏꦮꦼꦒꦶꦒꦤ꧀ꦤꦶꦥꦸꦤ꧀ꦝꦠꦼꦁꦧꦧ꧀ꦧꦸꦱꦤꦤꦶꦁꦧꦱꦱꦏꦠꦺꦴꦒ꧀ꦒꦶꦥꦸꦤ꧀꧈ꦠꦶꦠꦶꦪꦁꦲꦶꦁꦏꦁꦥꦚ꧀ꦕꦺꦤ꧀ꦢꦢꦺꦴꦱ꧀ꦗꦼꦗꦼꦫꦶꦁꦭꦭꦩ꧀ꦥꦃꦲꦤ꧀꧈ꦭꦗꦼꦁꦏꦼꦱꦶꦊꦥ꧀ꦧꦧꦂꦥꦶꦱꦤ꧀꧈ꦩꦶꦭꦧꦺꦴꦠꦼꦤ꧀ꦏꦺꦔꦶꦁꦏꦲꦁꦒꦼꦥ꧀ꦕꦫꦶꦪꦺꦴꦱ꧀ꦱꦶꦥꦸꦤ꧀ꦱꦮꦼꦤꦺꦃꦲꦶꦁꦭꦭꦩ꧀ꦥꦃꦲꦤ꧀ꦲꦸꦠꦮꦶꦱꦮꦼꦤꦺꦃꦲꦶꦁꦠꦶꦪꦁ꧉

꧋ꦫꦸꦩ꧀ꦥꦏꦤ꧀ꦤꦶꦥꦸꦤ꧀ꦏꦁꦗꦼꦁꦓꦸꦱ꧀ꦡꦶꦩꦁꦏꦸꦟꦓꦫ IV ꦲꦶꦁꦏꦁꦩꦏꦠꦼꦤ꧀ꦮꦲꦸꦏꦺꦔꦶꦁꦏꦁꦒꦺꦠꦶꦠꦶꦏ꧀ꦏꦤ꧀ꦗꦼꦩ꧀ꦧꦂꦫꦶꦁꦱꦼꦱꦼꦉꦥ꧀ꦥꦤ꧀ꦤꦶꦥꦸꦤ꧀ꦝꦠꦼꦁꦧꦱꦗꦮꦶ꧈ꦥꦸꦤꦥꦩꦭꦶꦃꦤꦶꦠꦶꦏ꧀ꦫꦸꦩ꧀ꦥꦏꦤ꧀ꦤꦶꦥꦸꦤ꧀ꦲꦶꦁꦏꦁꦚꦫꦶꦪꦺꦴꦱ꧀ꦱꦏꦼꦤ꧀ꦏꦺꦴꦢꦿꦠ꧀ꦠꦶꦁꦲꦭꦩ꧀꧈ꦭꦗꦼꦁꦠꦼꦠꦺꦭꦩꦤꦮꦶꦒꦺꦴꦤꦃꦱꦔꦼꦠ꧀ꦝꦠꦼꦁꦤꦩꦤꦩꦤꦶꦥꦸꦤ꧀ꦲꦶꦱꦺꦤ꧀ꦲꦶꦱꦺꦤ꧀ꦤꦶꦁꦲꦭꦩ꧀ꦲꦶꦁꦏꦁꦲꦱꦶꦥꦠ꧀ꦒꦼꦱꦁꦲꦸꦠꦮꦶꦧꦺꦴꦠꦼꦤ꧀꧉ꦏꦢꦺꦴꦱ꧀ꦱꦩ꧀ꦥꦸꦤ꧀ꦏꦺꦔꦶꦁꦏꦠꦩ꧀ꦠꦺꦴꦑꦏꦼꦤ꧀꧈ꦧꦶꦭꦶꦃꦥꦼꦥꦏ꧀ꦏꦶꦁꦱꦼꦱꦼꦉꦥ꧀ꦥꦤ꧀ꦥꦸꦤꦶꦏꦗꦭꦂꦫꦤ꧀ꦱꦏꦶꦁꦢꦔꦸꦤꦶꦥꦸꦤ꧀ꦮꦺꦴꦤ꧀ꦠꦼꦤ꧀ꦲꦶꦁꦥꦝꦸꦱꦸꦤ꧀ꦤꦤ꧀ꦤꦭꦶꦏꦢꦢꦺꦴꦱ꧀ꦥꦿꦗꦸꦫꦶꦠ꧀꧉ꦲꦁꦒꦶꦠ꧀ꦠꦤ꧀ꦮꦲꦸꦠꦼꦠꦼꦩ꧀ꦧꦸꦁꦔꦤ꧀ꦤꦶꦥꦸꦤ꧀ꦏꦛꦃꦱꦔꦼꦠ꧀ꦲꦶꦁꦏꦁꦩꦮꦶꦒꦼꦒꦸꦫꦶꦠ꧀ꦠꦤ꧀ꦱꦂꦠꦥꦸꦂꦮꦏꦤ꧀ꦛꦶ꧈ꦲꦤꦔꦶꦁꦠꦤ꧀ꦥꦮꦁꦱꦭ꧀ꦭꦤ꧀꧉

꧋ꦥꦔꦁꦒꦶꦠ꧀ꦠꦶꦥꦸꦤ꧀ꦫꦸꦫꦸꦩ꧀ꦥꦏꦤ꧀ꦤꦶꦁꦭꦩ꧀ꦥꦃꦮꦲꦸꦤꦩꦸꦁꦩꦤꦮꦶꦏꦼꦊꦉꦱ꧀ꦱꦤ꧀ꦏꦭꦩꦁꦱꦤꦶꦥꦸꦤ꧀꧈ꦱꦂꦠꦱꦢꦪꦏꦺꦩꦮꦺꦴꦤ꧀ꦱꦩꦶꦢꦶꦥꦸꦤ꧀ꦠꦶꦠꦶꦩꦁꦱꦤꦶ꧉ꦲꦶꦁꦏꦁꦩꦏꦠꦼꦤ꧀ꦥꦸꦤꦶꦏꦏꦊꦧꦼꦠ꧀ꦲꦢꦲꦺꦁꦒꦭ꧀꧈ꦧꦺꦴꦠꦼꦤ꧀ꦤꦶꦥꦸꦤ꧀ꦱꦏꦶꦁꦏꦁꦗꦼꦁꦓꦸꦱ꧀ꦡꦶꦩꦁꦏꦸꦟꦓꦫ IV ꦥꦶꦪꦩ꧀ꦧꦏ꧀ꦲꦶꦁꦒꦶꦃꦱꦮꦼꦒ꧀ꦢꦢꦺꦴꦱ꧀ꦕꦫꦤꦶꦥꦸꦤ꧀ꦗꦩꦤ꧀ꦱꦩꦤ꧀ꦠꦼꦤ꧀꧉ꦮꦺꦴꦤ꧀ꦠꦼꦤ꧀ꦤꦶꦥꦸꦤ꧀ꦫꦸꦫꦸꦩ꧀ꦥꦏꦤ꧀ꦮꦲꦸꦏꦺꦔꦶꦁꦏꦲꦁꦒꦼꦥ꧀ꦢꦢꦺꦴꦱ꧀ꦲꦸꦥꦉꦁꦒꦤꦶꦥꦸꦤ꧀ꦭꦭꦩ꧀ꦥꦃꦲꦤ꧀ꦤꦶꦁꦠꦿꦃꦭꦸꦲꦸꦂꦲꦶꦁꦱꦭꦱꦊꦧꦼꦠ꧀ꦠꦶꦥꦸꦤ꧀ꦲꦏꦶꦂꦫꦶꦁꦲꦧꦢ꧀ꦲꦶꦁꦏꦁꦏꦼꦥꦼꦁꦏꦼꦂ꧉ꦲꦶꦁꦱꦥꦸꦤꦶꦏꦏꦮꦺꦴꦤ꧀ꦠꦼꦤ꧀ꦤꦤ꧀ꦮꦲꦸꦱꦩ꧀ꦥꦸꦤ꧀ꦲꦺꦮꦃ꧉ꦕꦫꦶꦪꦺꦴꦱ꧀ꦱꦶꦁꦏꦮꦺꦴꦤ꧀ꦠꦼꦤ꧀ꦤꦤ꧀ꦩꦮꦶꦫꦸꦩ꧀ꦥꦏꦤ꧀ꦏꦢꦺꦴꦱ꧀ꦢꦺꦤꦺꦏꦫꦁꦔꦤ꧀ꦤꦶꦥꦸꦤ꧀ꦱ꧀ꦮꦂꦒꦶꦏꦁꦗꦼꦁꦓꦸꦱ꧀ꦡꦶꦩꦁꦏꦸꦟꦓꦫ IV ꦮꦲꦸꦧꦺꦴꦏ꧀ꦩꦤꦮꦶꦏꦺꦩꦮꦺꦴꦤ꧀ꦲꦶꦁꦠꦼꦩ꧀ꦧꦺꦧꦝꦺꦮꦺꦴꦤ꧀ꦠꦼꦤ꧀ꦲꦗꦶꦤꦶꦥꦸꦤ꧀ꦠꦸꦩꦿꦥ꧀ꦲꦶꦁꦧꦧꦢ꧀꧈ꦱꦩꦤ꧀ꦠꦼꦤ꧀ꦲꦸꦒꦶꦏꦠꦼꦫꦔꦤ꧀ꦏꦠꦼꦫꦔꦤ꧀ꦤꦶꦁꦥꦁꦒꦺꦤꦤ꧀ꦲꦶꦁꦏꦁꦏꦮꦿꦠ꧀ꦲꦶꦁꦏꦫꦁꦔꦤ꧀ꦔꦿꦶꦏꦸ꧉

꧋ꦱꦢꦔꦸꦤꦶꦥꦸꦤ꧀ꦏꦁꦗꦼꦁꦓꦸꦱ꧀ꦡꦶꦏꦥꦶꦁ IV ꦏꦂꦱꦔꦁꦒꦶꦠ꧀ꦲꦁꦒꦶꦠ꧀꧈ꦏꦛꦃꦏꦺꦩꦮꦺꦴꦤ꧀ꦲꦁꦒꦶꦠ꧀ꦠꦤ꧀ꦤꦶꦥꦸꦤ꧀ꦫꦸꦫꦸꦩ꧀ꦥꦏꦤꦶꦁꦭꦩ꧀ꦥꦃ꧈ꦲꦤꦔꦶꦁꦥꦔꦫꦁꦔꦶꦥꦸꦤ꧀ꦧꦺꦴꦠꦼꦤ꧀ꦠꦸꦁꦒꦶꦭ꧀ꦩꦺꦴꦁꦱ꧉ꦲꦶꦁꦏꦁꦱꦒꦺꦴꦭꦺꦴꦁꦔꦤ꧀ꦥꦔꦁꦒꦶꦠ꧀ꦠꦶꦥꦸꦤ꧀ꦏꦭꦏꦁꦗꦼꦁꦓꦸꦱ꧀ꦡꦶꦱꦮꦼꦒ꧀ꦮꦶꦮꦶꦠ꧀ꦏꦂꦱꦔꦫꦁꦔꦫꦁ꧈ꦏꦶꦫꦁꦭꦁꦏꦸꦁꦲꦶꦁꦱꦲꦤ꧀ꦠꦮꦶꦱ꧀ꦱꦶꦥꦸꦤ꧀ꦠꦲꦸꦚ꧀ꦗꦮꦶ 1770 ꦏꦭꦶꦪꦤ꧀ '85 ꦲꦸꦠꦮꦶꦲꦤ꧀ꦠꦮꦶꦱ꧀ꦱꦶꦥꦸꦤ꧀ꦠꦲꦸꦤ꧀ꦮꦭꦤ꧀ꦢꦶ 1842 ꦏꦭꦶꦪꦤ꧀ 1856꧈ꦲꦁꦒꦶꦠ꧀ꦠꦤ꧀ꦤꦶꦥꦸꦤ꧀ꦫꦸꦫꦸꦩ꧀ꦥꦏꦤ꧀ꦮꦺꦴꦤ꧀ꦠꦼꦤ꧀ꦠꦶꦒꦥꦚ꧀ꦗꦁꦥꦚ꧀ꦗꦁ꧉ꦲꦤꦔꦶꦁꦲꦁꦒꦶꦠ꧀ꦲꦁꦒꦶꦠ꧀ꦠꦤ꧀ꦲꦶꦁꦏꦁꦏꦛꦃꦏꦛꦃꦱꦂꦠꦲꦶꦁꦏꦁꦭꦁꦏꦸꦁꦥꦚ꧀ꦗꦁꦩꦭꦶꦃꦏꦲꦁꦒꦶꦠ꧀ꦲꦶꦁꦱꦲꦤ꧀ꦠꦮꦶꦱ꧀ꦱꦶꦥꦸꦤ꧀ꦠꦲꦸꦚ꧀ꦗꦮꦶ 1800 ꦏꦭꦶꦪꦤ꧀ 1810꧈ꦲꦸꦠꦮꦶꦲꦶꦁꦱꦲꦤ꧀ꦠꦮꦶꦱ꧀ꦱꦶꦥꦸꦤ꧀ꦠꦲꦸꦤ꧀ꦮꦭꦤ꧀ꦢꦶ꧇꧑꧘꧗꧑꧇ꦏꦭꦶꦪꦤ꧀꧇꧑꧘꧘꧑꧇꧉

